ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ՓԵՏՐՎԱՐԻ 13-Ի ԹԻՎ 265-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԻԾ

Իրավական ակտի ընդունման նպատակը
Իրավական ակտի ընդունման նպատակն է ստեղծված ռազմաքաղաքական իրավիճակում ժամանակավորապես՝ մինչև 2023 թվականի դեկտեմբերի 31-ը, Հ 46 /Մ-2/ - Տաթև - Աղվանի - /Մ-2/ (Սյունիք) հանրապետական նշանակության ավտոմոբիլային ճանապարհը ներառել միջպետական նշանակության ավտոմոբիլային ճանապարհների ցանկում՝  որպես Մ-2 Երևան – Երասխ – Գորիս – Մեղրի – Իրանի Իսլամական Հանրապետության սահման միջպետական նշանակության հատված։
Կարգավորման հարաբերությունների ներկա վիճակը և առկա խնդիրները
Ներկայումս Մ-2, Երևան-Երասխ-Գորիս-Մեղրի-Իրանի սահման միջպետական նշանակության ավոճանապարհի Սյունիքի մարզի Գորիս-Կապան տեղամասի առանձին հատվածներում Ադրբեջանի Հանրապետության կողմից հաստատված վերահսկողության պայմաններում ճանապարհային հաղորդակցության ուղիների օգտագործումը տրանսպորտային միջոցների համար դժվարություններ է ստեղծում և Հ 46 /Մ-2/ - Տաթև - Աղվանի - /Մ-2/ (Սյունիք) հանրապետական նշանակության ավտոմոբիլային ճանապարհը միակ այլընտրանքային ճանապարհն է, որով իրականացվում է տարանցիկ բեռնափոխադրումների, ուղևորափոխադրումների մեծ մասը: Նշվածով պայմանավորված ծանրաբեռնվել է հանրապետական նշանակության ավտոմոբիլային ճանապարհի երթևեկությունը, ուստի անհրաժեշտ է լրացուցիչ միջոցներ ձեռնարկել ճանապարհի շուրջօրյա անխափան երթևեկությունն ապահովելու համար։ 
Հիմք ընդունելով վերոգրյալը՝  մինչև Մ 2 Երևան – Երասխ – Գորիս – Մեղրի – Իրանի Իսլամական Հանրապետության սահման միջպետական նշանակության ավտոմոբիլային ճանապարհի Գորիս-Կապան հատվածի համապատասխան տեղամասը շրջանցող այլընտրանքային ճանապարհի կառուցումը երևեկության անվտանգությունը, հարմարավետությունն ապահովելու նպատակով նախագծով առաջարկվում է ժամանակավորապես Մ-2/ - Տաթև - Աղվանի - /Մ-2/ (Սյունիք) ճանապարհահատվածը ներառել միջպետական նշանակության ավտոմոբիլային ճանապարհների ցանկում՝ որպես Մ 2 Երևան – Երասխ – Գորիս – Մեղրի – Իրանի Իսլամական Հանրապետության սահման միջպետական նշանակության ավտոճանապարհի հատված (շրջանցիկ հատված)։ 
Միաժամանակ սույն որոշմանը տրվում է հետադարձություն, հաշվի առնելով, որ 2022-2027թթ. իրականացվելիք ճանապարհների սպասարկման աշխատանքների գնման գործընթացի շրջանակներում Հ-46 /Մ-2/ - Տաթև - Աղվանի - /Մ-2/ (Սյունիք) հանրապետական նշանակության ավտոմոբիլային ճանապարհի սպասարկման արժեքնեքը հաշվարկվել են հիմք ընդունելով II-IV տեխնիկական կարգի միջպետական նշանակության 1 կմ ավտոճանապարհի սպասարկման արժեքները: Ընդ որում՝ հետադարձությունը տրվում է 16.11.2021թ-ից հետո ծագած հարաբերությունների վրա՝ ճանապարհի սպասարկման աշխատանքների գնման նպատակով գնման պատասխանատու և գնման համակարգող նշանակելու օրվանից։
Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագիծը լրացուցիչ ֆինանսական միջոցների անհրաժեշտություն և ՀՀ 2021 թվականի պետական բյուջեի եկամուտներում և ծախսերում փոփոխություններ չի առաջացնում: 
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
ՀՀ կառավարության 2021-2026թթ. գործունեության ծրագրի «3.2 Ճանապարհաշինություն» բաժնի 1-ին պարբերություն, համաձայն որի՝ ՀՀ  կառավարությունը ՀՀ ամբողջ ճանապարհային ցանցի արդիականացման և որակի բարելավման ճանապարհով ձևավորելու և զարգացնելու է անվտանգ, ծախսարդյունավետ ճանապարհային ցանց, որը կնպաստի ներպետական և միջազգային փոխադրումների աճին,  էական ազդեցություն կունենա մարզերի և գյուղական համայնքների տնտեսական և սոցիալական կյանքի կայուն զարգացման վրա՝ մարզերի և համայնքների բնակչության համար ապահովելով հաղորդակցության կենսական նշանակության օբյեկտների հասանելիությունը: 
Իրավական ակտի կիրարկման դեպքում ակնկալվող արդյունքը.
Իրավական ակտի ընդունման արդյունքում կապահովվի ճանապարհային ցանցի անխափան աշխատանքը:

